
Sua Excelência Senhor Presidente Parlamento Nacional 
Sua Excelência Senhor Chefe Estado-Maior General F-FDTL 
Sua Excelência Senhor Comandante-Geral PNTL 
Sua Excelência Senhora Dra. Isabel Ferreira 
Sua Excelência Senhor Arnold Cahymulyono, Director PT. Samudera Permai Multi 
Guna 
 
Senhoras no Senhores, 
 

Cerimónia ida ne, nebé lori ita mai halibur-malu iha ne, imporante tebetebes, 
tanba hanesan etapa ida tan iha esforço bot nebé to’o ohin loron ita halo, atu bele fo ba 
Polícia Nacional Timor-Leste meios indispensáveis hodi cumpri missão nebé tuir 
Contituição entrega ba sira. 

 
Objectivo bot Governo ne nian, agora sai metin liután ho fiar nebé foin daudaun 

ne ita-nia Povo tau mai ita hotu, katak tenke desenvolve País ne, atu nuné ema hotu-
hotu bele hetan moris ho qualidade di’ak liu, no ho respeito tomak ba dignidade 
humana. 

 
Atu alcança meta ida ne mak uluk, timoroan sira luta maka’as atu hetan 

liberdade ho independência, no agora, responsabilidade ita-hotu nian nudar poíticos 
nebé legitimamente hetan mandato liuhusi vontade popular, mak knár bot atu 
concretiza desígnio nacional ida ne. 

 
Ita hotu hatene katak se la iha segurança mak sei susar tebes atu hanoin halo 

desenvolvimento. Investimento público, la suficiente atu garante crescimento 
económico País, tanba ne mak precisa tebetebes partes hotu-hotu, privados, nacionais 
ho estrangeiros, nebé investe iha ne, atu aposta halo tan negócios nebé bele cria 
rikusoin no loke emprego. 

 
Maibé ita lalika iha dúvidas katak la iha investidor ida mak sei arrisca nia 

economias bainhira nia la iha certezas katak nia bele halo ho segurança, no ho 
confiança total ba instituições nebé responsáveis atu garante ordem pública. 

 
Tanba ne mak obrigação Estado nian mak atu fo ba PNTL meios hotu-hotu nebé 

nia precisa hodi garante segurança ho moris nebé hakmatek ba população tomak. 
Investe iha Polícia hanesan mos investe iha desenvolvimento Nação. Katak investe ba 
ita-nia Povo nia futuro. 

 
Senhor Comandante-Geral PNTL, 
 
Hahú ohin, Unidade Marítima PNTL iha Lancha Vigilância ho Intercepção di’ak 

ida, primeira ho características hanesan ne, nebé sei permite hala’o patrulhamento 
permanente iha ita-nia tasi, hodi halo combate efectivo hasoru criminalidade nebé 
pratica iha zona costeira. 

Parte bot husi ita-nia País nia riquezas naturais mak iha tasi, tanba ne mak 
precisa prevene atu labele sai at no lakon-mohu no tenke sátan ho hanehan maka’as 
infractores ka violadores sira. 

 
Ró ida ne, nebé agora fo ba PNTL hodi hala’o nia serviço, sei tulun halo acção 

nebé maka’as liután kona-ba pesca ilegal ho contrabando, no mos kona-ba prevenção 
ambiental, hanesan protecção ba buat hotu-hotu iha tasi-laran, nebé hetan ameaça bot, 
liu-liu corais ka ahu-ruin tanba ema estraga barak ona. 

 
Hau halo votos, Senhor Comandante-Geral, no permite hau hameno 

directamente ba oficiais, sargentos ho agentes PNTL nian tomak, atu usa didi’ak 
Lancha nebé atu entrega daudaun ba imi ne, opera nia ho eficácia no eficiência, cuida 
no bali didi’ak liuhusi manutenção nebé adequada. 

 
Exmo. Senhor Arnold Cahymulyono, 
 
Hau husu ba ita, nudar Director, atu hato’o ba companhia PT. Samudera Permai 

Multi Guna, agradecimentos husi hau-nia Governo ba construção Lancha Vigilância ho 
Intercepção “Lusitânia” ida ne, serviço ida ke di’ak tebetebes no tuir ami nia hakarak. 

 
Hau hein katak cooperação di’ak ida ne sei la kotu iha ne no aban-bainrua ami 

bele hetan nafatin biban atu conta ho ita-bot sira nia serviço. 
 
Exma. Senhora Dra. Isabel Ferreira, 
 
Hau hakarak mos agradece tanba ita hakarak sai inan-sarani ba Lancha 

“Lusitânia” ne, hodi simu ho laran luak ami-nia convite. 
 
Honra bot ida ba ita hotu, liu-liu ba Unidade Marítima PNTL, tanba inan-sarani 

primeira lancha Vigilância no Intercepção nebé integra nia frota, mak Primeira-Dama 
jovem República ne nian.  

 
No hau bele dehan katak ne reconhecimento justo ida tanba haré ba papel nebé 

ita kaer ba desenvolvimento sociedade timornian tomak, liu-liu ba serviço di’ak nebé ita 
halo iha tinan hira ne laran, iha Secretaria Estado Segurança no mos iha Comissão 
Função Pública. 

 
Ne maka hau simu ho laran tomak decisão nebé foti atu associa ka hatutan ita-

nia naran ba ró ida ne, nebé hahú ohin sei navega ka hakur tasi ho PNTL nia cores. 
 
Ba ita-bot sira hotu nebé marca presença iha ne, hodi fó honra ba cerimónia ida 

ne, hau hato’o obrigado barak. 
 


